
203 hitz

Ongizatea? 

Maratila 

Yolanda Arrieta 

Gipuzkoan, dagoeneko 65 urtetik gorako lagun gehiago omen dago 20 urtetik beherakoak baino. 

Eta galderak pil-pilean. Nork mantenduko gaitu hemendik hogeita hamar urtera? Nahiko langile egongo da atso eta agure zahar koadrila hau mantentzeko? 

Urte kopurua luzatzea lortu dugu, baina bitartean gertatzen denari edo gerta daitekeenari begiratzeko astirik hartu da? 

Urteak aurrera, bai, baina nork zainduko nau gaixorik nagoenean? Urteak aurrera, bai, baina nork lagunduko dit neure burua zaintzeko gai ez banaiz? Idazteak berak ere halako zirria eragiten dit bizkarrean. 

Bai, onena gaurtik aurrera elikadura zaintzea, kirola egitea, sudokuak betetzea eta bizitzari buruzko ikuspegi baikorra mantentzea. 

Nik neuk behintzat horretan dihardut aspaldidanik. Barazki-pureak merkeak dira, eta pare bat egun irauten dute. Sudoku zalea izan ez arren, makina bat malabar egiten dut gustuko lanetik bizitzeko, eta oinei kuerda emanez auzoari buelta ematen diot burua freskatzeko. 

Populazioa zahartzen omen doa. Bale. Eta nola konpontzen da hori? Ume gehiago izanda? 

Niri neuri sasoia pasatzen ari zait, jada, baina ikusten ditut ondorengoak nola dabiltzan. Lana behar etxe bati heltzeko, eta lan finkorik ez. Langile fina izan behar lana mantentzeko, baina umeak ere ekarri behar. Nola uztartu dena? Bada zerbait ihes egiten didana. 

Ongizate garaia bukatzear omen dago. 

Buka dadila behingoz bada! 
